Ur wezh a oa, ur wezh na oa ket, ur wezh a oa bepred, ur c’honikl n’en devoa nemet ur skouarn. Ganet e oa bet gant daoulagad, ur fri, ur genoù hag ur skouarn. Ne oa ket ken dishañval diouzh ar re all gant se avat. Pa oa arru seizh vloaz en devoa bet c’hoant da vezañ evel an holl re all, da lavaret kaout div skouarn.

« Da vezañ koantoc’h », emezañ.

« Ha gant div skouarn », emezañ ouzhpenn, « e klevfen kement a vez lavaret a-gleiz hag a-zehoù, a-benn ar fin, ha kompren a rafen penaos ez a ar bed en-dro ivez. »

Kaozeal a reas deus se gant e dud ivez.

« Mimi », eme e dud dezhañ, « karet a reomp ac’hanout evel ma’z out. N’eo ket an niver a skouarnioù a ra d’an den kompren penaos ez a ar bed en-dro, ne gav ket dimp bepred. »

« Geo avat ! » eme Mimi. « Den ebet n’en deus nemet ur skouarn ! C’hwi ho peus pep a div skouarn ! Na lavarit ket din ne gomprenit ket penaos ez a ar bed en-dro ! »

« Ma ! » eme e dud dezhañ. « Ma’c’h eus kement a c’hoant da gaout un eil skouarn eo ret mont da gaout an doktor Moizan, an hini n’en deus nemet ul lagad, evel a ouzout. »

« Ne welan ket da betra e talvezfe dit kaout div skouarn ! » eme an doktor Moizan da Mimi. « Ne’c’h eus nemet da dreiñ buan da benn evit klevet ar pezh a gari », emezañ. « Ne vefe ket dleet dit klemm. Pell diaesoc’h eo ar vuhez evidon-me pa ne’m eus nemet ul lagad. Hag ouzhpenn se… ne soñj ket din e c’hall ur skouarn nebeutoc’h miret ouzhit a gompren penaos ez a ar bed en-dro. »

« Ma lagad ! » eme Mimi. « O ! Ma digarezit ! Karfe din gwelet ac’hanoc’h, c’hwi, gant ur skouarn hec’h-hunan ! Ul lagad c’hoazh, se zo aes, gallout a rit lakaat ul lagad gwer en e lec’h. Daoust hag-eñ ne vefe ket aesoc’h adwriat ur skouarn din, hep koll muioc’h a amzer o klakenniñ ? »

« Ma ! » eme an doktor Moizan kendrec’het gant kement a youl deus perzh ur c’honikl ken bihan. « Asantiñ a ran oberata ac’hanout gant ma vo kavet ur skouarn ganit da wriat, rak me n’eus skouarn ebet ganin. Lavaret a ran dit memestra, e c’hallez bezañ mizvezhioù ha mizvezhioù o klask ur skouarn vat, bloavezhioù ha bloavezhioù marteze ivez ! »

E gwirionez e oa sur an Doktor Moizan ne vije bet kavet skouarn ebet gant Mimi biken. Evel-se en devoa respontet anezhañ da gaout an dizober dioutañ gant ar foulet ma oa.

Ha Mimi ha mont da gaout e dud da lavaret dezhe ez ae kuit da glask war-lerc’h ur skouarn. Paket e sac’h gantañ hag eñ da gimiadañ dioute.

« Diwall mat ac’hanout… » eme e vamm. « Ha deus buan war da giz, skouarnet pe diskouarn. N’ankoua ket e karomp ac’hanout evel ma’z out ! »

« Kenavo, ha soñj ennomp a-wezhioù ! » eme e dad ouzhpenn. « Kas keloù dimp ! »

Nec’het e oa e dud gantañ un tamm, ha fier gant o Mimi bihan war un dro ivez pa oa ken start en e soñjenn.

Mont a reas da gaout e gamaradez Julig ar Big da reiñ da c’hoût dezhi e oa o vont. Julig n’he devoa nemet ur pav, div askell he devoa avat, hag en em dibab a rae.

«  Emaout o vont da glask ur skouarn ? » eme Julig. « Na petra ! Din-me ez out brav evel-se ! »

« Trugarez dit, met c’hoant em eus da gompren pep tra, pep tra, pep tra », eme Mimi. « Kompren a rez ? »

« Ya, kompren a ran », eme Julig.

« Gwelet a rez », eme Mimi. « Ne’m eus lavaret tost mann ebet dit ha komprenet ec’h eus ac’hanon. Abalamour ma’c’h eus-te div skouarn. »

War c’her Julig ez eas Mimi da di Archibald.

Koshañ azen ar vro e oa Archibald. An holl dud a anaveze anezhañ, ha plijout a rae da Mimi.

Un azen e oa Archibald, feiz ya ! Unan fur e oa ivez.

« N’an ket da c’houlenn unan deus e divskouarn digantañ », eme Mimi d’e soñj. « Evit klevet e c’her an hini eo ez an da welet anezhañ kentoc’h… Gwir eo eo hañval a-walc’h ur skouarn azen ouzh ur skouarn konikl… A-benn ar fin, m’en devez c’hoant d’en em dizober deus ur skouarn, eo libr a-walc’h d’ober, bras eo ! »

« Un tammig re vras zoken ! » eme Mimi d’e soñj pa welas Archibald. Bras bras bras e oa e divskouarn !

« Setu », eme Mimi dezhañ. « Ur c’hamarad din, ur c’honikl, zo tapet diaes. Ezhomm en deus da gaout ur skouarn. N’en deus ket lavaret din perak. N’oufec’h ket pelec’h e c’hallfen kaout unan ? »

« Ne da-da-dalv ket ar boan di-di-dit lavaret pe-pe-pe-lloc’h », eme Archibald. « Koñ-koñ-komprenet ‘m eus ! »

Hag eñ ha dirollañ da c’hoarzhin.

« Sell amañ unan all en deus komprenet a-raok ma’m befe lavaret dezhañ ! » eme Mimi d’e soñj. « Gwir a-walc’h eo ar pezh a lavaren neuze. Ret mat eo kaout div skouarn. »

« Kerzh da gaout Lañ-Lañ-Lanig al lou-lou-louarn », eme an azen. « Fi-fi-fin eo, ur c’hwi-c’hwi-c’hwil eo, ur gwir gañ-gañ-gañfard eo. Marteze e ka-ka-kavo un dra benna-na-naket da ae-ae-aesaat dit. »

« Ul louarn ! » eme Mimi d’e soñj. « Gouzout a ran anezhe, al lern. Fin int ! Ret e vo din bezañ finoc’h evitañ. »

Hag eñ mont da di Lanig. Marteze en devoa hennezh un dra benna-na-naket da ae-ae-aesaat dezhañ.

« O vale emaer ? » eme Mimi. « Lavaret zo din ec’h anavezfec’h unan bennaket… a vefe mat dezhañ gwerzhañ unan deus e divskouarn ? Ezhomm ‘m eus da gaout ur skouarn. Ur skouarn konikl, mar be gallet. »

Komprenet e oa bet diouzhtu gant al louarn deus petra ‘oa kaoz. Daoust penaos e c’hallfe tennañ gounid deus an afer-mañ ?
« Mar kavan ur skouarn evidout, petra ‘roi din en eskemm ? » emezañ da Mimi.

« Hama… » eme Mimi en ur en em soñjal. « En eskemm ? … Kig rostet. Daoust hag-eñ e vefe mat deoc’h kaout un tamm kig rostet ? »

Mimi ne oa tamm ebet en e soñj reiñ un tamm kig rostet d’al louarn. Ne wele tamm ebet perak e tlefe un dra bennaket dezhañ just evit kaout un tamm ditour a netra. Ha penaos e kavje un tamm kig rostet ivez ? Ha peseurt kig ? Kig-bevin ? Pe ret e vije dezhañ rostañ unan deus e gamaradezed ar yer evit paeañ al louarn Lanig ? Biken james !

« Un tamm kig rostet ! Ya ‘vat, se eo ma friz », eme al louarn. « Graet eo ar marc’had. »

Ha stardet dorn an eil d’egile.

« Ma », eme Mimi, « da gaout piv e tlean mont ma vo gwerzhet e skouarn din ? »

« Den ebet, den ebet ! » eme al louarn. « Bezañ emañ ganin ar pezh ac’h eus ezhomm. Arru out mat amañ. Emaon o tont diouzhtu, na fiñvez ket. »

Hag al louarn, na veze sac’het james, ha skarañ d’ar gêr. Eno e troc’has un tamm deus e gozh pallenn feltr gris.

« Un tamm kig rostet am bo evit an tamm danvez dister-mañ… » emezañ d’e soñj en ur lipat e vuzelloù. « C’hec’hec’he ! Se eo ober ur marc’had mat ! Gwellat marc’had, paour-kaezh konikl genaoueg ! »

E-keit-se e oa ar c’honikl o c’houlenn outañ e-hunan penaos e oa o vont d’ober evit nompas reiñ kig rostet d’al louarn. Pa welas an tamm danvez e taolas ur griadenn gant an heug : « Se ? Ur skouarn ? Oc’h ober goap ac’hanon emaout, a lavaran-me ! »

Hag eñ ha treiñ e seulioù en ur lakaat an tamm danvez en e c’hodell, ha mont kuit en ur delc’hen war e c’hoarzh. Bezañ e oa hañval a-walc’h ouzh ur skouarn konikl, d’e soñj dezhañ. Un dro-gamm en devoa graet d’al louarn.

Al louarn, na oa tamm ebet engortoz deus a gement a hardizhañs en ur c’honikl bihan, a oa kouezhet e viz en e dorn.

Arru en-dro e ti an doktor Moizan, ec’h astennas Mimi an tamm danvez dezhañ.

« Setu ! Gallet a rit gwriat se e lec’h ma skouarn ? » emezañ. « Gouzout a-walc’h a ran n’eo ket ur gwir skouarn, mat eo din evel-se avat. »

« N’eus ket moaien ! » eme an doktor. « Ur c’hozh tamm danvez ! Ret eo mont da di ar gemenerez evit seurt traoù, ha n’eo ket da di an doktor. Kenavo, ma den yaouank ! »

Despet en devoa Mimi.

Ha mont a rafe da gaout ur gemenerez evel ma oa bet lavaret dezhañ ober gant an doktor Moizan ? Ac’hanta ! N’eo ket gant hennezh e vefe sikouret, sur. Pe mont a rafe da glask ur 
gwir skouarn konikl ?

Just a-walc’h en em gavas gant Liza war e hent d’ar gêr. Ul logodenn akuit a-walc’h e oa honnezh, ha prest e veze d’ober evit an dud.

« Gallout a rez gwriat ar skouarn-mañ din – añfin, an tamm danvez-mañ e lec’h ma skouarn ? » eme Mimi.

« Te zo o c’houlenn diganin-me gwriat ar c’hozh tamm feltr-mañ war da benn e lec’h ar skouarn a vank dit ? N’a ket mat ganit, paotr paour ! Ne’m eus ket c’hoant da blantañ ur nadoz ez klopenn hag ober pemzek toull enni ! Gwriat a rin ; war da benn avat ne rin ket ! »

Mimi n’en devoa ket soñjet e se, tamm ebet holl !

Evit gwriat ur skouarn, unan faos zoken, e oa ret ober toulloù en e benn, gant un nadoz.

Den ebet n’en devoa lavaret se dezhañ, hag a-benn ar fin n’en devoa tamm ebet c’hoant e vefe graet se dezhañ.

Graet e soñj gantañ neuze chom evel ma oa.

Goulenn a reas e vije graet Mimi skouarn dioutañ zoken, ar pezh a rae d’ar plac’hed c’hoarzhin.

Ne gomprene ket bepred penaos ez ae ar bed en-dro, evel pep hini ac’hanomp, hag a-benn ar fin e teuas da gompren n’en devoa mann ebet da welet gant an niver a skouarnioù.
